
MOZZJONI GĦAL RIŻOLUZZJONI TAL-PARLAMENT EWROPEW

dwar l-isforzi tal-komunità internazzjonali fil-qasam tal-iżvilupp tal-"bini tal-istat" fis-
Sudan t'Isfel
(2013/2090(INI))

Il-Parlament Ewropew,

– wara li kkunsidra r-riżoluzzjoni tiegħu tat-13 ta' Ġunju 2012 dwar is-sitwazzjoni fis-Sudan 
u s-Sudan t'Isfel1,

– wara li kkunsidra r-riżoluzzjoni tiegħu tal-5 ta' Lulju 2011 dwar il-futur tal-appoġġ 
baġitarju tal-UE lil pajjiżi li qed jiżviluppaw2,

– wara li kkunsidra r-riżoluzzjoni tiegħu tal-25 ta' Ottubru 2011 dwar ir-4 Forum ta' Livell 
Għoli dwar l-Effikaċja tal-Għajnuna3,

– wara li kkunsidra r-riżoluzzjoni tiegħu tat-18 ta' Diċembru 2008 dwar perspettivi ta' 
żvilupp għat-tisħiħ tal-paċi u l-bini tan-nazzjon f'sitwazzjonijiet ta' wara konflitti4,

– wara li kkunsidra r-rapport tal-missjoni għal ġbir ta' informazzjoni fis-Sudan t'Isfel tal-
Kumitat għall-Iżvilupp tiegħu f'Lulju 2011,

– wara li kkunsidra r-rapport finali tal-missjoni ta' osservazzjoni elettorali tal-Unjoni 
Ewropea dwar ir-referendum fis-Sudan t'Isfel, 9-15 ta' Jannar 20115,

– wara li kkunsidraw il-Ftehim ta' Sħubija bejn il-Membri tal-Grupp ta' Stati Afrikani, tal-
Karibew u tal-Paċifiku (AKP), u l-Unjoni Ewropea u l-Istati Membri tagħha, iffirmat 
f'Cotonou fit-23 ta' Ġunju 20006, emendat għall-ewwel darba f'Lussemburgu fil-
25 ta' Ġunju 20057, u għal darb'oħra f'Ouagadougou fit-22 ta' Ġunju 20108,

– wara li kkunsidra d-dikjarazzjoni tal-Kopresidenti tal-Assemblea Parlamentari Konġunta 
AKP-UE dwar is-sitwazzjoni fis-Sudan u fis-Sudan t'Isfel, maħruġa f'Horsens 
(Danimarka) f'Mejju 20129,

– wara li kkunsidra d-dikjarazzjoni tal-UE u tal-Istati Membri tagħha dwar l-indipendenza 

                                               
1 Testi adottati, P7_TA(2012)0248.
2 Testi adottati, P7_TA(2011)0317.
3 Testi adottati, P7_TA(2011)0460.
4 Testi adottati, TA(2008)0639.
5 http://eeas.europa.eu/eueom/pdf/missions/final-report-eueom-referendum-south-sudan-
2011_en.pdf.
6 ĠU L 317, 15.12.2000, p. 3.
7 ĠU L 209, 11.8.2005, p. 27.
8 ĠU L 287, 4.11.2010, p. 3.
9 http://www.europarl.europa.eu/intcoop/acp/2012_horsens/pdf/soudan_en.pdf.

tar-Repubblika tas-Sudan t'Isfel, tad-9 ta' Lulju 20111,

– wara li kkunsidra l-konklużjonijiet tal-Kunsill, tas-22 ta' Lulju 2013, dwar is-Sudan u s-
Sudan t'Isfel2,

– wara li kkunsidra d-dikjarazzjoni tal-Kummissarju Georgieva, tal-5 ta' Lulju 2013, dwar 
is-Sudan u s-Sudan t'Isfel3,

– wara li kkunsidra l-pjan ta' implimentazzjoni tal-għajnuna umanitarja tad-Direttorat 
Ġenerali għall-Għajnuna Umanitarja għas-Sudan u s-Sudan t'Isfel għall-2013 u l-modifika 
tiegħu4,

– wara li kkunsidra d-dikjarazzjonijiet tal-Portavuċi tar-Rappreżentant Għoli Catherine 
Ashton, tat-18 ta' Ġunju 2013, dwar l-attakk fatali fuq operatur għaż-żamma tal-paċi tal-
Forza ta' Sigurtà Interim tan-Nazzjonijiet Uniti għal Abyei (UNISFA) fil-Kordofan tan-
Nofsinhar5, tal-1 ta' Mejju 2013, dwar il-kunflitt fl-Istati Sudaniżi tal-Kordofan tan-
Nofsinhar u tan-Nil il-Blu6, u tat-8 ta' Jannar 2013, dwar l-għeluq reċenti tal-
organizzazzjonijiet tas-soċjetà ċivili fis-Sudan7,

– wara li kkunsidra d-dikjarazzjoni maħruġa lokalment mid-Delegazzjoni tal-UE, fil-
25 ta' Lulju 2013, b'segwitu għax-xoljiment tal-gvern kollu kemm hu tar-Repubblika tas-
Sudan t'Isfel min-naħa tal-President8,

– wara li kkunsidra d-Dikjarazzjoni ta' Dili "A new vision for peace-building and state 
building" (Viżjoni ġdida għall-konsolidament tal-paċi u għall-bini tal-istat), tal-
10 ta' April 20109, 

– wara li kkunsidra n-New Deal għall-Impenn fl-Istati Fraġli ("Engagement in Fragile 
States") ippreżentat fir-raba' Forum ta' Livell Għoli dwar l-Effikaċja tal-Għajnuna li sar 
f'Busan f'Diċembru 201110,

– wara li kkunsidra r-Rapport tal-2011 tal-OECD dwar l-impenn internazzjonali fl-Istati 
Fraġli – Repubblika tas-Sudan t'Isfel)11,

– wara li kkunsidra l-"World Development Report 2011: Conflict, Security, and 

                                               
1 http://register.consilium.europa.eu/pdf/mt/11/st12/st12679-re01.mt11.pdf
2 http://www.consilium.europa.eu/uedocs/cms_data/docs/pressdata/EN/foraff/138254.pdf
3 http://europa.eu/rapid/press-release_MEMO-12-524_en.htm.
4 http://ec.europa.eu/echo/files/funding/decisions/2013/HIPs/Sudan-SouthSudan_en.pdf.
5 http://www.consilium.europa.eu/uedocs/cms_Data/docs/pressdata/EN/foraff/137507.pdf.
6 http://www.consilium.europa.eu/uedocs/cms_data/docs/pressdata/EN/foraff/136969.pdf.
7 http://www.consilium.europa.eu/uedocs/cms_data/docs/pressdata/EN/foraff/134590.pdf.
8 http://eeas.europa.eu/statements/local/local_statement_south_sudan_24072013_en.pdf.
9 http://timor-leste.gov.tl/wp-
content/uploads/2010/04/Dili_Declaration_FINAL_12.04.20101.pdf.
10 http://www.oecd.org/dac/effectiveness/Final%20file.pdf, p. 39.
11 http://www.oecd.org/countries/southsudan/48697972.pdf.

Development"1,

– wara li kkunsidra r-Rapport tal-Grupp ta' Implimentazzjoni ta' Livell Għoli tal-Unjoni 
Afrikana dwar is-Sudan (AUHIP), ippubblikat fil-31 ta' Lulju 20132,

– wara li kkunsidra d-dikjarazzjoni tal-Portavuċi tas-Segretarju Ġenerali tan-Nazzjonijiet 
Uniti, tat-8 ta' Marzu 2013, dwar il-ħolqien ta' żona tal-fruntiera demilitarizzata sikura 
bejn is-Sudan u s-Sudan t'Isfel u l-attivazzjoni tal-mekkaniżmu konġunt ta' verifika u 
monitoraġġ tal-fruntieri (Joint Border Verification and Monitoring Mechanism)3,

– wara li kkunsidra l-Ftehim Qafas dwar l-Arranġamenti fil-qasam tal-politika u sigurtà fl-
Istati tan-Nil il-Blu u tal-Kordofan iffirmat fit-28 ta' Ġunju 20114,

– wara li kkunsidra l-konklużjonijiet tar-rapporti tal-Kummissarju Għoli għad-Drittijiet tal-
Bniedem ippreżentati fil-21 u fit-23 sessjoni tal-Kunsill tad-Drittijiet tal-Bniedem5, 

– wara li kkunsidra l-ftehimiet konklużi f'Addis Ababa bejn ir-Repubblika tas-Sudan u r-
Repubblika tas-Sudan t'Isfel fis-27 ta' Settembru 20126,

– wara li kkunsidra r-rapport ta' Amnesty International tal-2013 dwar is-sitwazzjoni tad-
drittijiet tal-bniedem fis-Sudan t'Isfel7,

– wara li kkunsidra r-rapport ta' Human Rights Watch bit-titolu "This old man can feed us, 
you will marry him"8, 

– wara li kkunsidra d-Dikjarazzjoni Universali tad-Drittijiet tal-Bniedem tal-1948,

– wara li kkunsidra l-Artikolu 48 tar-Regoli ta' Proċedura tiegħu,

A. billi r-riżoluzzjoni 1996 (2011) tal-Kunsill tas-Sigurtà laqgħet pożittivament it-twelid tar-
Repubblika tas-Sudan t'Isfel fid-9 ta' Lulju 2011 u billi l-Assemblea Ġenerali tan-
Nazzjonijiet Uniti vvotat fl-14 ta' Lulju 2011 favur l-ammissjoni tas-Sudan t'Isfel bħala 

                                               
1

http://wdronline.worldbank.org/worldbank/a/c.html/world_development_report_2011/abstract
/WB.978-0-8213-8439-8.abstract.
2 http://appablog.wordpress.com/2013/07/31/report-of-the-african-union-high-level-
implementation-panel-for-sudan-and-south-sudan/.
3 http://www.un.org/sg/statements/index.asp?nid=6644.
4 http://www.sudantribune.com/IMG/pdf/Two_Areas_Agreement.pdf.
5 http://www.ohchr.org/Documents/HRBodies/HRCouncil/RegularSession/Session21/A-
HRC-21-34_en.pdf.
http://www.ohchr.org/Documents/HRBodies/HRCouncil/RegularSession/Session21/A.HRC.2
1.62_en.pdf.
http://www.ohchr.org/Documents/HRBodies/HRCouncil/RegularSession/Session23/A-HRC-
23-31_en.pdf.
6 http://www.rssnegotiationteam.org/historic-september-27-peace-agreements.html.
7 http://www.amnesty.org/en/region/south-sudan/report-2013.
8 http://www.hrw.org/reports/2013/03/07/old-man-can-feed-us-you-will-marry-him-0.

Stat Membru (A/RES/65/308); 

B. billi l-Istat il-ġdid tas-Sudan t'Isfel huwa wkoll wieħed mill-ifqar pajjiżi tad-dinja, b'50 % 
tal-popolazzjoni jgħixu taħt is-soll tal-faqar, u billi dan l-Istat il-ġdid, imwieled minn 
sitwazzjoni ta' gwerra u li jinsab f'reġjun instabbli, jirriskja l-falliment jekk il-komunità 
internazzjonali u l-atturi lokali ma jaqblux bejniethom biex jimplimentaw strateġija 
komuni biex jagħmlu Stat demokratiku u inklużiv;

C. billi l-prosperità u l-sostenibilità ta' Stat ġdid tas-Sudan t'Isfel jiddependu fil-biċċa l-kbira 
fuq ir-relazzjonijiet kostruttivi u paċifiċi mal-pajjiżi ġirien kollha, partikolarment mar-
Repubblika tas-Sudan, kif ukoll fuq il-kapaċità li dawn iż-żewġ pajjiżi jsolvu d-differenzi 
tagħhom u jaqblu u jimplimentaw soluzzjonijiet fattibbli, partikolarment fir-rigward tal-
kunflitti dwar il-fruntieri, tad-dħul miż-żejt, tal-istatus definittiv ta' Abyei, tad-dejn 
nazzjonali u taċ-ċittadinanza; 

D. billi l-bini tal-istat u t-tegħlib tal-fraġilità jeħtieġu prospettiva fit-tul kif ukoll impenn 
deċiż, prevedibbli u stabbli min-naħa tal-komunità internazzjonali;

E. billi l-Istat il-ġdid tas-Sudan t'Isfel, filwaqt li qiegħed iħabbat wiċċu ma' għadd ta' sfidi 
serji, għamel progress konsiderevoli fir-rigward tal-indikaturi tal-iżvilupp ewlenin mill-
promulgazzjoni tal-Ftehim Komprensiv ta' Paċi tal-2005, inkluż żieda għal sitt darbiet fl-
iskrizzjonijiet tal-iskola primarja, tnaqqis ta' 25 % fil-mortalità infantili u l-ħolqien ta' 
istituzzjonijiet statali fundamentali fil-livell federali u statali;

F. billi d-dipendenza għolja tas-Sudan t'Isfel mill-produzzjoni taż-żejt, li tirrappreżenta bejn 
wieħed u ieħor 88 % tad-dħul nazzjonali, u li attwalment hija totalment dipendenti mir-
Repubblika tas-Sudan għall-esportazzjonijiet tiegħu, barra milli mhijiex ekonomikament 
sostenibbli hija wkoll isservi bħala strument ta' pressjoni fuq il-pajjiż il-ġdid, b'hekk 
jinħolqu tensjonijiet addizzjonali u saħansitra kunflitt, kif intwera matul dawn l-aħħar 
sentejn; billi s-Sudan t'Isfel ikkonkluda ftehimiet mal-pajjiżi ġirien: il-Kenja, l-Etjopja u 
Ġibuti, biex tiġi eżaminata l-possibilità ta' żewġ pipelines ġodda li jikkollegaw l-artijiet 
biż-żejt mal-Golf ta' Aden u mal-Oċean Indjan;

G. billi l-interruzzjoni tal-produzzjoni taż-żejt mill-Gvern tas-Sudan t'Isfel għal aktar minn 
sena kif ukoll l-għeluq tal-pipelines taż-żejt ċaħħdu lis-Sudan t'Isfel mid-dħul prinċipali 
tiegħu u tefgħu lill-pajjiż fi kriżi finanzjarja gravi, segwita minn perjodu ta' żieda fl-
awsterità li għadha għaddejja;

H. billi r-Resource Governance Index 2013, filwaqt li jirrikonoxxi qafas ġuridiku ambizzjuż 
maħsub għall-promozzjoni ta' governanza trasparenti tas-settur taż-żejt, jikklassifika lis-
Sudan t'Isfel fil-50 post fost 58 pajjiż minħabba l-fatt li l-awtoritajiet tiegħu naqsu milli 
joħorġu l-informazzjoni dwar is-settur u jistabbilixxu mekkaniżmi ta' monitoraġġ u ta' 
awditjar xierqa;

I. billi l-komunità internazzjonali tat sostenn politiku u materjali importanti lill-indipendenza 
u liss-sostenibilità tas-Sudan t'Isfel kif ukoll lill-iżvilupp soċjoekonomiku tiegħu u billi l-
UE żvolġiet rwol pożittiv ħafna, għad li mhux dejjem ġie rikonoxxut bis-sħiħ; billi l-UE u 
l-Istati Membri tagħha wegħdu, fl-okkażjoni tal-indipendenza tas-Sudan t'Isfel, li 
jiżviluppaw sħubija stretta u fit-tul mar-Repubblika tas-Sudan t'Isfel u mal-poplu tagħha;

J. billi fit-23 ta' Marzu 2011 il-Kunsill approva l-pakkett finanzjarju ta' EUR 200 miljun 
favur is-Sudan t'Isfel intiż li jiffinanzja l-kontribut tal-UE lid-Dokument ta' Strateġija 
Konġunt għall-Pajjiż (Strateġija ta' Risposta) għas-Sudan t'Isfel 2011-2013;

K. billi l-komunità internazzjonali u l-organizzazzjonijiet umanitarji internazzjonali wieġbu 
fil-pront għall-bżonn ta' taffija tat-tbatija tal-persuni fir-reġjun u li għal dan il-fatt l-UE 
offriet u għadha toffri livelli sostanzjali ta' għajnuna umanitarja, fosthom EUR 110 miljun 
fl-2012 biss;

L. billi s-Sudan t'Isfel huwa wieħed mill-ewwel pajjiżi li fihom il-programmazzjoni konġunta 
bejn is-Servizz Ewropew għall-Azzjoni Esterna (SEAE) u l-Kummissjoni u l-Istati 
Membri tal-UE, allinjata mal-Pjan ta' Żvilupp tas-Sudan t'Isfel, tqiegħdet fil-prattika fil-
forma ta' Dokument Uniku ta' Strateġija għall-Pajjiż tal-UE maqbul f'Diċembru 2011, li 
jinkludi total ta' EUR 830 miljun f'għajnuna għall-iżvilupp; 

M. billi s-Sudan t'Isfel għadu ma aderixxiex mal-Ftehim ta' Cotonou, u l-Gvern tas-Sudan 
t'Isfel esprima tħassib dwar l-implikazzjonijiet potenzjali fuq ir-relazzjonijiet tiegħu mar-
Repubblika tas-Sudan; billi l-adeżjoni mal-Ftehim ta' Cotonou ma jkunx jobbliga lis-
Sudan t'Isfel jaderixxi minnufih mal-Istatut ta' Ruma; billi tali riluttanza li jaderixxi mal-
Ftehim ta' Cotonou qiegħda twassal għal problemi fil-programmazzjoni tal-għajnuna tal-
UE mill-2014 'il quddiem fl-ambitu tal-11-il Fond Ewropew għall-Iżvilupp li 
potenzjalment jaf jiddetermina telf għas-Sudan t'Isfel, mhux biss f'termini ta' 
allokazzjonijiet nazzjonali, iżda wkoll fir-rigward tal-fondi reġjonali u tar-riżorsi 
sostanzjali tal-Bank Ewropew tal-Investiment (BEI) li kieku jżidu l-infrastrutturi u l-
integrazzjoni ekonomika reġjonali tal-pajjiż; 

N. billi l-Kunsill ħatar lis-Sa Rosalind Marsden bħala r-Rappreżentant Speċjali tal-Unjoni 
Ewropea (RSUE) għas-Sudan f'Awwissu 2010 u sussegwentement kabbar u pproroga l-
mandat tagħha, iżda f'Ġunju 2013 qabel dwar proroga ta' erba' xhur sal-
31 ta' Ottubru 2013 bil-għan li jiġi integrat fil-mandat tar-RSUE għall-Qarn tal-Afrika, 
minkejja l-ħidma eċċellenti tagħha u r-rwol importanti ta' inċentivazzjoni tal-iżviluppi fir-
reġjun permezz ta' diversi strumenti u tal-influwenza tal-UE;

O. billi l-Unjoni Ewropea tat għajnuna lill-Grupp ta' Livell Għoli tal-Unjoni Afrikana, 
presedut mill-ex President tal-Afrika t'Isfel Thabo Mbeki, kif ukoll lill-missjonijiet tan-
Nazzjonijiet Uniti, partikolarment il-Missjoni Preparatorja tan-Nazzjonijiet Uniti fis-
Sudan (UNMIS), il-Missjoni tan-Nazzjonijiet Uniti fis-Sudan t'Isfel (UNMISS), il-
Missjoni Konġunta tan-Nazzjonijiet Uniti u tal-Unjoni Afrikana fid-Darfur (UNAMID) u 
l-Forza ta' Sigurtà Interim tan-Nazzjonijiet Uniti għal Abyei (UNISFA);

P. billi n-"New Deal għall-Impenn fl-Istati Fraġli" ġie fformulat mill-grupp ta' Stati G7+ 
(inkluż is-Sudan t'Isfel) u mid-Djalogu Internazzjonali dwar il-Konsolidament tal-Paċi u l-
Bini tal-Istat (IDPS) u mbagħad appoġġat mill-UE, kif ukoll minn 36 pajjiż, fir-raba' 
Forum ta' Livell Għoli dwar l-Effikaċja tal-Għajnuna li sar f'Busan f'Diċembru 2011; 

Q. billi matul il-Forum ta' Sħubija Ekonomika li sar f'Washington f'April 2013 tħabbar il-
ħolqien ta' pakkett ġdid ta' miżuri ("New Deal Compact") bil-għan li jiddefinixxi l-qafas 
ta' impenn ġdid tal-komunità internazzjonali għall-għajnuna għall-iżvilupp tas-Sudan 
t'Isfel;

R. billi l-isforzi esterni li saru fir-rigward tal-bini tal-istat u tal-iżvilupp jistgħu jirnexxu biss 
jekk il-mexxejja tas-Sudan t'Isfel ikunu impenjati u kapaċi jiżviluppaw governanza 
responsabbli, reattiva u inklużiva, u jegħlbu l-interessi f'terminu qasir jew klijentelistiċi; 
billi l-komunità internazzjonali, kemm dik privata kif ukoll pubblika, ma ttollerax il-
korruzzjoni u għaldaqstant għandha bżonn tiżgura li l-għoti tal-għajnuna jew tal-
investimenti ma jwassalx jew ma jinkoraġġixxix prattiki dannużi; 

S. billi hija nieqsa xibka ta' sigurtà soċjali u l-aċċess għas-servizzi bħall-assistenza sanitarja, 
l-elettriku u l-ilma għadu estremament limitat; billi, skont xi stimi, terz biss tal-
popolazzjoni għandu aċċess għall-ilma nadif u billi l-problemi marbutin mal-aċċess għall-
ilma aggravaw il-kunflitti bejn il-komunitajiet;

T. billi r-rata ta' illitteriżmu hija stmata għal aktar minn 80 % tal-popolazzjoni (l-ogħla rata 
fid-dinja għan-nisa) u r-rata ta' aċċess għall-edukazzjoni għall-bniet hija fost l-aktar baxxi 
fid-dinja, il-bniet jirrappreżentaw biss 25 % tat-tfal li jmorru l-iskola; billi teżisti skarsezza 
ta' għalliema;

U. billi s-settur agrikolu jirrappreżenta potenzjal promettenti ferm fid-dawl tal-bosta wċuħ 
tar-raba' koltivabbli tal-pajjiż; billi l-agrikoltura tas-Sudan t'Isfel toffri mhux biss 
prospettivi kummerċjali li jistgħu jirrendu u possibilitajiet ta' impjieg għall-komunità, iżda 
tkun tgħin ukoll fit-taffija tal-bżonnijiet ta' ikel tal-pajjiż stess u, fl-aħħar mill-aħħar, dawk 
tal-ġirien tiegħu;

V. billi l-infrastrutturi permanenti tat-trasport stradali, ferrovjarju u tal-passaġġi fuq l-ilma 
fis-Sudan t'Isfel huma kważi ineżistenti; billi l-iżvilupp ta' dawn l-infrastrutturi huwa 
neċessarju għall-iżvilupp ekonomiku tal-pajjiż u tal-kummerċ, għall-aċċess għas-swieq u 
għall-ħolqien ta' impjiegi;

W. billi, skont l-istimi, huwa aktar minn miljun in-numru ta' mini antipersuna u tal-munizzjon 
mhux splodut (UXO) li għadhom mirdumin fis-Sudan t'Isfel mill-gwerra ċivili;

X. billi s-sigurtà interna għadha waħda mill-isfidi l-aktar diffiċli għas-Sudan t'Isfel, b'bosta 
kunflitti ta' intensità baxxa jikkawżaw sitwazzjoni umanitarja gravi; billi ġew ripetutament 
rapportati abbużi min-naħa tal-forzi ta' sigurtà tas-Sudan t'Isfel, inklużi eżekuzzjonijiet 
extraġudizzjarji, stupri u torturi matul il-kampanji ta' diżarm taċ-ċivili; billi sfaw fi stall l-
isforzi ta' wara l-2005 fil-qasam tad-demobilizzazzjoni, diżarm u reintegrazzjoni u billi 
hija nieqsa skema ta' rtirar aċċettabbli għall-veterani;

Y. billi l-ġurnalisti ġew bosta drabi mhedda, arrestati u detenuti mingħajr akkużi; billi ġie 
rapportat li l-forzi ta' sigurtà wettqu vessazzjonijiet fil-konfront ta' ġurnalisti u 
żammewhom illegalment; billi l-awtoritajiet tas-Sudan t'Isfel naqsu milli jwettqu 
investigazzjonijiet fil-pront, effikaċi u imparzjali dwar l-attakki fuq il-ġurnalisti, jew fuq 
każijiet bħall-qtil ta' Isaiah Abraham, kritiku tal-gvern u ġurnalista;

Z. billi d-dgħufijiet fis-sistema ġudizzjarja jagħtu lok għal ksur gravi tad-drittijiet tal-
bniedem; billi jeżisti nuqqas kważi totali ta' assistenza legali fis-sistema ġudizzjarja 
kriminali;

AA. billi l-frekwenza għolja ta' żwieġ ta' minorenni, fejn kważi nofs it-tfajliet kollha tas-

Sudan t'Isfel bejn l-età ta' 15 u 19-il sena huma miżżewġin, toħloq kuntest li jżid il-
vulnerabilità tagħhom għall-abbużi fiżiċi, sesswali, psikoloġiċi u ekonomiċi;

1. Jilqa' pożittivament l-aktar sinjali reċenti ta' tensjonijiet imtaffija bejn il-gvernijiet tas-
Sudan t'Isfel u tar-Repubblika tas-Sudan, murija matul iż-żjara tal-President tas-Sudan 
t'Isfel fir-Repubblika tas-Sudan fl-ewwel jiem ta' Settembru 2013, u d-dikjarazzjonijiet ta' 
rieda tajba miż-żewġ naħat f'din l-okkażjoni; jissottolinja li l-iżvilupp ekonomiku u soċjali 
taż-żewġ pajjiżi jiddependi fil-biċċa l-kbira mir-relazzjonijiet paċifiċi u kollaborattivi bejn 
iż-żewġ pajjiżi;

2. Jistieden lill-gvernijiet taż-żewġ pajjiżi u lill-komunità internazzjonali jżidu l-isforzi intiżi 
li jsolvu l-kwistjonijiet pendenti li għadhom bla soluzzjoni wara li skada t-terminu tal-
Ftehim Komprensiv ta' Paċi tal-2005 u wara l-indipendenza f'Lulju 2011 tas-Sudan t'Isfel, 
li għadhom jostakolaw ir-relazzjonijiet ta' bon viċinat, u jastjenu totalment milli jirrikorru 
għat-theddid u għall-forza militari u milli jsostnu lill-forzi armati irregolari tar-reġjun;

3. Iħeġġeġ lir-Repubblika tas-Sudan u lir-Repubblika tas-Sudan t'Isfel jirrispettaw bis-sħiħ 
il-ftehimiet ta' Addis Ababa ta' Settembru 2012;

4. Jirrikonoxxi u jsostni totalment il-bon offiċji tar-Rappreżentant Speċjali tal-UE għas-
Sudan u għas-Sudan t'Isfel u ta' msieħba oħrajn tal-UE; jistieden lill-istituzzjonijiet u lill-
Istati Membri kollha tal-UE jżommu djalogu kostruttiv mar-Repubblika tas-Sudan u 
jikkontribwixxu wkoll għall-iżvilupp ta' prospettiva pożittiva għall-ġejjieni tal-poplu 
Sudaniż; 

5. Jistieden lis-Sudan t'Isfel u lis-Sudan jagħmlu l-aħjar użu mill-ġid u mill-potenzjal li r-
riżorsi taż-żejt fir-reġjun jirrappreżentaw għaż-żewġ pajjiżi;

6. Jistieden lill-gruppi u lill-partiti kollha tas-Sudan t'Isfel jiżviluppaw viżjoni komuni għal 
pajjiżhom u għal żvilupp paċifiku, prosperu u ekwu tiegħu;

7. Iħeġġeġ lis-Sudan t'Isfel jirratifika l-Ftehim ta' Cotonou bejn l-UE u l-Istati AKP, bil-għan 
li jippermetti l-impenn fit-tul tal-UE favur l-iżvilupp tas-Sudan t'Isfel, u jissottolinja li l-
adeżjoni tas-Sudan t'Isfel mal-Ftehim bl-ebda mod ma għandha tolqot ir-rikonċiljazzjoni u 
r-relazzjonijiet kostruttivi mar-Repubblika tas-Sudan li, anzi, għandu interess fit-tul fl-
iżvilupp prosperu tal-ġirien kollha tiegħu;

8. Jistieden lill-imsieħba internazzjonali ewlenin, speċjalment lill-Istati Membri tal-UE, lill-
Kummissjoni u lis-SEAE, iżommu l-impenn tagħhom lejn l-iżvilupp u l-bini tal-istat kif 
ukoll is-sigurtà tal-bniedem għall-poplu kollu tas-Sudan t'Isfel; isostni l-involviment tal-
UE bħala msieħba ewlenija fil-kuntest tan-New Deal permezz ta' Patt għall-Bini tal-Istat 
("State Building Compact");

9. Ifakkar li l-forom kollha ta' sostenn finanzjarju lill-pajjiżi li qed jiżviluppaw jeħtieġu 
strumenti adegwati ta' ġestjoni tar-riskji, għandhom ikunu kumplementari għall-
modalitajiet l-oħrajn ta' għajnuna u għandhom ikuni akkumpanjati minn skrutinju 
parlamentari xieraq tal-baġit nazzjonali fil-pajjiż benefiċjarju, kif ukoll minn forom oħrajn 
ta' obbligu ta' rendikont u mill-parteċipazzjoni taċ-ċittadini, u li tali miżuri għandhom 
bżonn ikunu garantiti u sostnuti kemm mill-gvern nazzjonali kif anki mid-donaturi ta' 

għajnuna rispettivi;

10. Jinkoraġġixxi lis-SEAE, lir-Rappreżentant Speċjali tal-UE u lill-Kummissjoni jtejbu l-
konoxxenza u l-viżibilità tal-kontributi ferm pożittivi tal-UE favur tranżizzjoni paċifika u 
demokratika u favur l-iżvilupp soċjoekonomiku tas-Sudan t'Isfel; jinsab imħasseb dwar il-
fatt li t-tmiem tal-mandat tar-Rappreżentant Speċjali tal-UE għas-Sudan u għas-Sudan 
t'Isfel, f'mument meta għadd ta' impenji li jinsabu fil-Ftehim Komprensiv ta' Paċi tal-2005 
u fil-Ftehim ta' Addis Ababa ta' Settembru 2012 għadhom mhumiex totalment onorati, jaf 
inaqqas ulterjorment il-viżibilità u l-kapaċità ta' influwenza tal-UE u tal-Istati Membri 
tagħha;

11. Jilqa' favorevolment il-fatt li l-UE, barra mill-għajnuna umanitarja, impenjat 
EUR 285 miljun fl-għajnuna għall-iżvilupp favur is-Sudan t'Isfel (eskluża l-għajnuna tal-
Istati Membri) mill-2011, meta s-Sudan t'Isfel kiseb l-indipendenza;

12. Jappoġġ li l-għajnuna tal-UE għas-Sudan t'Isfel tkun ikkonċentrata fuq l-agrikoltura, il-
governanza demokratika u l-istat tad-dritt, l-edukazzjoni kif ukoll is-saħħa; jilqa' 
pożittivament l-isforzi tal-Kummissjoni biex toffri sostenn għat-tisħiħ tal-kapaċitajiet tas-
sistema ġuridika tas-Sudan t'Isfel, partikolarment, biex tagħti assistenza teknika lill-
ġudikatura u lill-Qorti Suprema; jilqa' b'sodisfazzjon is-sostenn għall-Assemblea 
Leġiżlattiva Nazzjonali tas-Sudan t'Isfel;

13. Jilqa' pożittivament is-sostenn tal-UE lill-Grupp ta' Implimentazzjoni ta' Livell Għoli tal-
Unjoni Afrikana dwar is-Sudan (AUHIP) filwaqt li, fl-istess ħin, jappella għal rieżami tal-
grupp bil-għan li jivvaluta l-effikaċja tiegħu; jiddispjaċih li s-sostenn tal-UE ma kienx 
dejjem viżibbli totalment; 

14. Jissottolinja l-bżonn ta' mekkaniżmi ta' sostenn li jkunu jippermettu użu korrett u 
trasparenti tad-dħul miż-żejt; jistieden lill-awtoritajiet tas-Sudan t'Isfel u lill-Assemblea 
Leġiżlattiva Nazzjonali, kif ukoll lill-imsieħba u internazzjonali u lill-kumpaniji preżenti 
fis-Sudan t'Isfel, jikkontribwixxu għal aktar trasparenza fil-ġenerazzjoni u l-użu ta' dan id-
dħul; jilqa' pożittivament l-adozzjoni reċenti tal-Liġi dwar il-Ġestjoni tad-Dħul miż-Żejt 
min-naħa tal-Assemblea Leġiżlattiva Nazzjonali; 

15. Jisħaq fuq il-bżonn li jsiru investimenti importanti fl-infrastrutturi, fl-għoti tas-servizzi 
bażiċi u fl-iżvilupp agrikolu fis-Sudan t'Isfel; 

16. Jisħaq fuq il-fatt li biex is-sigurtà tal-bniedem għall-poplu kollu tas-Sudan t'Isfel tiġi 
żgurata jinħtieġ sforz imġedded tal-Gvern tas-Sudan t'Isfel u tal-imsieħba internazzjonali 
tiegħu biex jissuktaw bid-diżarm, demobilizzazzjoni u reintegrazzjoni (DDR) tal-gruppi 
armati u jwettqu riforma tas-settur tas-sigurtà (RSS) usa' li twassal għal tnaqqis fid-daqs 
tal-armata permanenti, kif ukoll għall-professjonalizzazzjoni tagħha, ir-rispett sħiħ għall-
kontroll ċivili u għall-katina ta' kmand, kif ukoll aktar rispett għad-drittijiet tal-bniedem 
fost il-forzi armati;

17. Jistieden li l-Gvern tas-Sudan t'Isfel ikompli jikkoopera bis-sħiħ mal-Missjoni tan-
Nazzjonijiet Uniti fir-Repubblika tas-Sudan t'Isfel (UNMISS) u jiffaċilita lin-Nazzjonijiet 
Uniti fir-realizzazzjoni tal-mandat tagħhom, partikolarment il-protezzjoni taċ-ċivili; 
iħeġġeġ lill-Istati Membri tan-NU jonoraw l-impenn tagħhom fil-konfront tal-UNMISS 

filwaqt li, f'termini realistiċi, jadattaw, jekk hemm bżonn, il-mandat tagħha, fid-dawl tal-
evoluzzjoni tal-kapaċità tal-awtoritajiet tas-Sudan t'Isfel li joffru sigurtà tal-bniedem matul 
is-snin li ġejjin;

18. Jissottolinja l-importanza li l-kostituzzjoni tranżitorja tiġi sostitwita b'kostituzzjoni 
permanenti msejsa fuq il-konsultazzjoni u s-sostenn popolari; jistieden lill-UE u lill-Istati 
Membri tagħha jakkumpanjaw u jsostnu proċess kostituzzjonali promoss u ġestit f'livell 
lokali, li jrid jinvolvi lill-gruppi kollha tas-soċjetà, fosthom in-nisa u dawk li jgħixu fir-
reġjuni periferiċi;

19. Iħeġġeġ lill-Gvern tas-Sudan t'Isfel iżid l-isforzi biex jistabbilixxi pjan direzzjonali, bil-
għan li jsostni t-tranżizzjoni sakemm l-ordni kostituzzjonali u l-istat tad-dritt ikunu ġew 
stabbiliti mill-ġdid fil-pajjiż kollu, permezz tal-organizzazzjoni ta' elezzjonijiet 
demokratiċi, liberi, ġusti u trasparenti fl-2015; jistieden lill-UE u lill-imsieħba 
internazzjonali jsaħħu s-sostenn tagħhom għall-proċess elettorali li ġej;

20. Jistieden lis-Servizz ta' Sigurtà Nazzjonali tas-Sudan t'Isfel itemm il-vessazzjonijiet fil-
konfront tal-attivisti fil-qasam tad-drittijiet tal-bniedem u tal-ġurnalisti u d-detenzjoni 
illeġittima u ċ-ċensura tal-ġurnalisti, li jmorru kontra l-Kostituzzjoni tas-Sudan t'Isfel, li
timponi lill-gvern jiggarantixxi l-libertà tal-istampa;

21. Iħeġġeġ lill-awtoritajiet tas-Sudan t'Isfel iwettqu investigazzjonijiet fil-pront, effikaċi u 
imparzjali dwar l-allegazzjonijiet kollha ta' theddid u attakki kontra l-attivisti fil-qasam 
tad-drittijiet tal-bniedem u l-ġurnalisti u jobbligaw lil dawk responsabbli jagħtu kont, 
skont l-istandards internazzjonali; jilqa' b'sodisfazzjon il-provvedimenti reċenti li ħadu l-
awtoritajiet biex jinvestigaw il-qtil ta' ċivili u l-allegati abbużi tad-drittijiet tal-bniedem 
min-naħa tal-forzi armati; 

22. Iħeġġeġ lill-Gvern tas-Sudan t'Isfel jagħmel dak kollu fis-setgħa tiegħu biex itemm l-
eżekuzzjonijiet extraġudizzjarji u jidentifika u jtella' l-qorti l-uffiċjali tas-sigurtà akkużati 
bil-qtil tal-ġurnalista Isaiah Abraham;

23. Jistieden lill-Gvern tas-Sudan t'Isfel jiddefinixxi pjan ta' azzjoni nazzjonali biex itemm iż-
żwiġijiet ta' minorenni;

24. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-gvernijiet u lill-parlamenti tal-Istati Membri, lill-Gvern tas-Sudan t'Isfel, 
lill-Kummissarju għad-Drittijiet tal-Bniedem tas-Sudan t'Isfel, lill-Assemblea Leġiżlattiva 
Nazzjonali tas-Sudan t'Isfel, lill-Unjoni Afrikana u lis-Segretarju Ġenerali tan-Nazzjonijiet 
Uniti.

NOTA SPJEGATTIVA

1. It-triq tas-Sudan ta' Isfel lejn l-indipendenza u l-kisbiet mhux kompluti tas-CPA

Il-ftehim ta' paċi ta' Naivasha (magħruf bħala l-"Ftehim Komprensiv ta' Paċi", jew CPA) li fl-
2005 temm 22 sena ta' gwerra ċivili fis-Sudan, kien jipprevedi, wara perjodu ta' erba' snin, li 
jkunu organizzati elezzjonijiet ġenerali (saru tard, f'Lulju 2009) u li fin-Nofsinhar kellu jsir 
referendum ta' awtodeterminazzjoni (dan sar f'Jannar 2011). Is-CPA ġie ffirmat bl-appoġġ tal-
komunità internazzjonali kollha, li tħabirket b'impenn partikolari biex takkumpanja l-proċess 
ta' paċi sal-konklużjoni tiegħu u biex tiffinanzja l-elezzjonijiet u r-referendum. Hekk għamlet 
ukoll l-Unjoni Ewropea, li bagħtet missjoni ta' osservazzjoni elettorali u poġġiet għad-
dispożizzjoni baġit konsiderevoli biex issostni teknikament lis-Sudaniżi li kien qegħdin 
jivvotaw għall-ewwel darba liberament wara aktar minn 20 sena. Fir-referendum, in-nies tas-
Sudan t'Isfel ivvotaw bi ħġarhom favur l-indipendenza, anki jekk il-problemi fundamentali li 
kellhom jiġu solvuti, partikolarment id-definizzjoni tal-fruntieri, ma kinux suġġetti għal 
ftehim bejn it-Tramuntana u n-Nofsinhar. Il-konklużjoni tar-rapport finali kienet tindika li l-
konsultazzjoni referendarja kienet kredibbli minkejja xi nuqqasijiet gravi u li kien 
jikkostitwixxi riżultat politiku u organizzattiv notevoli fid-dawl tad-dewmien. Ir-referendum 
fin-Nofsinjar, iżda, ma kienx l-unika rikjesta tas-CPA.
Is-CPA kien jipprevedi wkoll referendum dwar is-sitwazzjoni tar-reġjun ta' Abyei (żona ta' 
fruntiera tal-Kordofan tan-Nofsinjar li għandha ħafna riżorsi taż-żejt) u r-riżoluzzjoni tal-
kunflitti bejn żewġ Stati tas-Sudan: il-Kordofan tan-Nofsinhar u l-istat tan-Nil il-Blu. Il-
kunflitti għadhom għaddejjin sal-lum, ir-referendum dwar l-Abyei ma setax isir u l-
konsultazzjonijiet popolari attwalment huma sospiżi. Barra minn hekk, is-CPA kien jimponi 
liż-żewġ partijiet, f'każ ta' firda, biex isolvu anki t-tilwim fil-qasam taċ-ċittadinanza, il-
kondiviżjoni tal-poteri, il-qsim tar-rikkezzi, partikolarment dawk taż-żejt, it-tqassim tad-dejn, 
u jaslu għal ftehimiet fil-qasam tas-sigurtà eċċ. F'dan l-ambitu wkoll il-progress huwa skars.

Għalhekk is-CPA għadu mhuwiex konkluż: għall-komunità internazzjonali x-xogħol għadu 
ma spiċċax. Sentejn wara l-indipendenza tas-Sudan t'ISfel, l-objettiv ta' dan ir-rapport huwa li 
jiżen is-sitwazzjoni dwar il-kundizzjonijiet ta' dan il-pajjiż żagħżugħ u dwar id-diffikultajiet li 
qiegħed jaffaċċja. Minn dan tiddependi l-istabilità ta' din in-naħa kollha tal-Qarn tal-Afrika.  
L-Ewropa qiegħda tagħmel biżżejjed?  Qiegħda tagħmlu b'mod viżibbli biżżejjed?  Qiegħda 
tagħżel sew il-prijoritajiet tagħha?  L-Ewropa żgura li mhijiex l-uniku attur fix-xena, billi l-
Organizzazzjoni tan-Nazzjonijiet Uniti (ONU), kemm fil-parti ta' fuq kif ukoll fil-parti t'isfel, 
skjerat missjonijiet u riżorsi importanti biex tisstabbilizza ż-żoni ta' kunflitt (UNMIS, 
UNMISS), bħar-reġjun ta' Abyei (UNISFA) jew id-Darfur (UNAMID). L-Unjoni Afrikana 
wkoll għandha rwol fuq quddiem nett. Il-konklużjoni tal-ftehimiet ta' kooperazzjoni ta' Addis 
Ababa fis-27 ta' Settembru 2012 bi 8 ftehimiet kumplementari (li jirrigwardaw iż-żejt, il-
kummerċ, il-kwistjonijiet relatati mal-fruntieri, l-operazzjonijiet bankarji, l-istatuti nazzjonali 
rispettivi, l-irtirar, ċerti kwistjonijiet ekonomiċi u l-miżuri ta' sigurtà) u, sussegwentement, l-
iffirmar tal-pjan ta' implimentazzjoni tal-ftehimiet (12 ta' Marzu 2013), saru possibbli bis-
saħħa tal-intervent tal-Grupp ta' Livell Għoli tal-Unjoni Afrikana (AUHIP), kompost mill-ex 
President tal-Afrika t'Isfel Thabo Mbeki, mill-President tal-pajjiż u mill-ex Presidenti tal-
Burundi, Pierre Buyoya, u tan-Niġerja, Abdulsalami Abubakar. L-Unjoni Ewropea ssostni 
finanzjarjament il-grupp. Dawn il-ftehimiet ippermettew, partikolarment, il-ftuħ mill-ġdid u l-
użu mill-ġdid, wara interruzzjoni li damet aktar minn sena, tal-bjar taż-żejt tas-Sudan t'Isfel li 
jiddependu totalment mill-infrastrutturi (pipeplines eċċ.) Sudaniżi, imma jibqgħu madankollu 

fraġli ħafna u jistgħu potenzjalment jintużaw mis-Sudan bħala strument ta' forza, kif deher 
mit-treġġigħ lura reċenti mħabbar mill-President El-Bashir (9 ta' Ġunju 2013).

Il-komunità internazzjonali mhijiex wieqfa. L-Istati Uniti, l-Unjoni Ewropea, in-Norveġja u 
40 gvern u organizzazzjoni internazzjonali oħrajn iltaqgħu fis-16 ta' April 2013 f'forum li sar 
Washington. Dan il-forum jimmarka l-bidu ta' sħubija intiża li ssaħħaħ il-governanza, l-
inklużjoni politika ("political inclusiveness"), l-iżvilupp sostenibbli tas-Sudan t'Isfel u l-
progress li sar mill-aċċess tiegħu għall-indipendenza. F'dan il-kuntest, l-Unjoni Ewropea 
(flimkien mat-troka magħmula mill-Istati Uniti, mir-Renju Unit u min-Norveġja), żvolġiet 
rwol fundamentali fit-tħejjija ta' pjan direzzjonali mmirat lejn id-definizzjoni ta' Sħubija 
Ġdida għas-Sudan t'Isfel, li se jissarraf f'"pakkett ġdid ta' miżuri" ("New Deal Compact") 
imsejjes fuq impenji reċiproċi u li x'aktarx se jkun approvat matul Konferenza ta' Livell Għoli 
dwar l-Investimenti aktar tard fl-2013. Is-Sudan t'Isfel se jkollu jissodisfa ċerti kriterji 
("benchmarks") għal dak li jirrigwarda t-titjib tal-governanza ekonomika u politika tiegħu, il-
ġestjoni finanzjarja tiegħu tas-settur pubbliku, il-ġestjoni tiegħu tar-riżorsi naturali, il-ġlieda 
kontra l-korruzzjoni, bħala bdil mal-għajnuniet finanzjarja tal-imsieħba internazzjonali tiegħu, 
fosthom is-sostenn baġitarju tal-IFI, kuntratt ta' bini tal-Istat (State building) tal-Unjoni 
Ewropea u "Fond multidonatur ta' sħubija għas-Sudan t'Isfel" ("multi-donor South Sudan 
Partnership Fund"). 

2. Żvilupp ekonomiku u uman

Is-Sudan t'Isfel huwa wieħed mill-ifqar pajjiżi tad-dinja, b'50.6 % tal-popolazzjoni li tgħix 
taħt is-soll tal-faqar meta mqabbel mal-istandards tal-"għanijiet tal-millennju". L-aċċess għall-
ilma tajjeb għax-xorb u tal-kwalità huwa problema rikorrenti matul l-istaġuni xotti. Is-sistema 
tas-saħħa wkoll hija skarsa u l-pajjiż huwa magħruf, b'dispjaċir, li għandu wieħed mill-agħar 
indikaturi tas-saħħa tad-dinja; il-mortalità infantile, pereżempju, hija ta' 153.5 minn kull 
1 000 tifel u tifla, b'rati ta' mortalità materna li fl-2010 laħqu 2 053 mewta minn kull 
100 000 mara, skont id-data tal-UNICEF. Fil-qasam tal-edukazzjoni jinħtieġ progress enormi 
biex jingħelbu l-illitteriżmu (80 % tal-popolazzjoni), l-aktar tan-nisa (l-ogħla rata fid-dinja), 
jew anki l-assenteiżmu skolastiku għat-tfal bejn 6 u 11-il sena (aktar minn miljun, jiġifieri 
64 %), l-iskarsezza ta' għalliema u n-nuqqasijiet fit-taħriġ professjonali.

L-ekonomija tas-Sudan t'Isfel, li għadha tiddependi fil-biċċa l-kbira miż-żejt, għadha fraġli, 
minħabba produzzjoni nazzjonali limitata u dipendenza qawwija mill-importazzjonijiet. Il-
pajjiżi qiegħed ibati minn nuqqas ta' ħaddiema kkwalifikati fis-setturi strateġiċi kollha tal-
ekonomija. Minkejja abbundanti, ir-riżorsi naturali (żejt, minerali ferrużi, ram, kromu, deheb, 
żingu, djamanti, tungstenu, majka, injam iebes, enerġija idroelettrika, eċċ.) ma joffrux bażi 
solida biżżejjed għal trasformazzjoni strutturali, u b’hekk huwa impossibbli li jittieħed 
vantaġġ sħiħ tad-disponibilità tagħhom. Id-diversifikazzjoni tal-ekonomija hija għaldaqstant 
skarsa u jeħtieġ intervent, permezz ta' strateġiji ta' żvilupp sostenibbli u ta' tkabbir inklużiv 
("inclusive growth"), biex tonqos id-dipendenza mill-idrokarburi. Iż-żieda tal-produzzjoni tal-
ikel lokali u l-iżvilupp tas-settur tal-ipproċessar tal-ikel u tal-industriji tal-esportazzjoni huma 
wħud mit-toroq li jwasslu għad-diversifikazzjoni, bil-kostruzzjoni ta' infrastrutturi tat-trasport 
(stradali, tal-passaġġi fuq l-ilma, ferrovjarji, tal-ajru) li jagħmlu possibbli din id-
diversifikazzjoni u jsaħħu l-aċċessi għas-swieq.   

Madankollu l-iżvilupp ekonomiku għadu jiddependi għalkollox mill-evoluzzjoni politika tal-
pajjiż u, b'mod partikolari, mir-relazzjonijiet bejn it-Tramuntana u n-Nofsinhar.  
F'Jannar 2012 In-Nofsinhar waqqaf il-provvista ta' żejt lejn it-Tramuntana, biex b'hekk 
qiegħed lilu nnifsu fil-periklu minħabba d-dipendenza totali mill-komunità internazzjonali. Il-
Konferenza ta' Washington ippruvat timmobilizza sostenn internazzjonali bil-għan li jkun 
evitat kollass soċjoekonomiku b'riperkussjonijiet politiċi gravi.  Minkejja dan, in-negozjati li 
wasslu għal ftehim ġdid biex terġa' tibda l-provvista ta' żejt lejn it-Tramuntana ġew 
kompromessi mill-ġdid, f'Ġunju 2013, din id-darba mit-Tramuntana. L-arma taż-żejt, użata 
kemm mit-Tramuntana kif ukoll min-Nofsinhar, xejn mhi għajr sintomu tan-nuqqas ta' 
normalizzazzjoni tar-relazzjonijiet bejn iż-żewġ pajjiżi. Dan huwa ċertament aħjar milli kieku 
terġa' tibda l-gwerra, iżda jwassal għal dipendenza ekonomika li l-komunità internazzjonali 
issibha bi tqila biex issostni.  Qegħdin f'fażi ta' studju xi proġetti ta' ċaqliq tar-raffinar u tal-
esportazzjoni taż-żejt permezz tal-Kenja u tal-Etjopja, iżda din tkun madankollu soluzzjoni 
għat-terminu medju għas-Sudan t'Isfel għalhekk ikunu meħtieġa investimenti li s'issa huma 
nieqsa. Iċ-Ċiniżi għadhom s'issa l-imsieħba ewlenin tas-Sudan t'Isfel f'dan il-qasam.

Il-politika mhijiex l-unika fattur li qiegħed iżomm l-iżvilupp tas-Sudan t'Isfel: governanza 
tajba, il-ġlieda kontra l-korruzzjoni, il-funzjonament tajjeb tal-amministrazzjonijiet, il-
kostruzzjoni ta' infrastrutturi, huma kundizzjonijiet preliminari għal żvilupp ekonomiku 
dejjiemi. Huwa f'dawn is-setturi li l-Unjoni Ewropea u l-Istati Membri tagħha għamlu d-
differenza. F'Diċembru 2011 il-Kunsill adotta strateġija unika ta' risposta għall-isfida tas-
Sudan t'Isfel1. Ġiet allokata s-somma ta' 285 miljun fil-qafas tad-9 FEŻ li żdiedet il-kontribut 
totali tal-UE għal EUR 830 miljun. Din iċ-ċifra se sservi biex tiġi garantita s-sigurtà tal-ikel 
f'kunsiderazzjoni tar-riżorsi naturali, is-saħħa, l-edukazzjoni, l-istat tad-dritt, l-ilma u l-iġjene 
tal-Istat żagħżugħ. 

3. Sigurtà, għajnuna umanitarja, drittijiet tal-bniedem u stabbiliment tal-istat tad-dritt 

Barra mit-tensjonijiet politiċi u mill-assenza attwali ta' Stat kostitwit sew, is-sigurtà għadha 
waħda mill-isfidi l-aktar diffiċli għall-Istat żagħżugħ, barra milli hija fattur ta' 
destabilizzazzjoni permanenti, li jġib miegħu problemi umanitarji serji. Bħallisa fis-Sudan 
t'Isfel hemm diversi żoni ta' instabilità, mingħajr ma nsemmu l-kunflitti mal-forzi armati tas-
Sudan: 

- ir-reġjun tal-fruntiera ta' Abyei (taż-żejt), ikkontestat mis-Sudan t'Isfel u mis-Sudan 
(ikkontrollata mill-UNISFA), fejn għadhom jippersistu s'issa tensjonijiet qawwijin bejn 
id-Dinka Ngok u l-Misseriya. Għandu jiġi nnutat li l-aċċess għal Abyei mill-
organizzazzjonijiet umanitarji huwa strettament limitat minn Mejju 2011 u li l-ebda 
waħda minn dawn l-organizzazzjonijiet ma tista' aċċedi għaż-żoni tat-Tramuntana tar-
reġjun ta' Abyei; 

- fl-Istat tas-Sudan t'Isfel ta' Jonglei, kunflitti bejn it-tribujiet jew kunflitti interetniċi 
(prinċipalment bejn Murle u Lou Nuer) u ostilitajiet bejn l-armata popolari tal-ħelsien tas-
Sudan (SPLA) u l-forzi ta' David Yau Yau (SSDM/A) ikkawżaw, anki f'dan il-każ, eżodi 

                                               
1 Strateġija unika ta' risposta tal-UE għas-Sudan t'Isfel 2011-2013

enormi tal-popolazzjoni u ddeterminaw apprensjoni kbira għall-protezzjoni taċ-ċivili. Il-
problemi ta' sigurtà fl-Istat ta' Unity huma identiċi (pereżempju: ir-razziji tal-bhejjem 
"Cattle raids" bejn l-Istati tal-Lagi u ta' Unity, il-ġlieda kontra l-aċċess għar-riżorsi, eċċ.). 
L-aċċess tal-għajnuna umanitarja mhuwiex ostakolat mill-awtoritajiet ċivili fiż-żoni 
kkontrollati mill-SSDA. 

L-Unjoni Ewropea qiegħda tkompli tforni lis-Sudan t'Isfel għajnuna umanitarja notevoli fil-
qafas tad-deċiżjonijiet ta' finanzjament dinji u tal-pjanijiet annwali ta' implimentazzjoni tal-
għajnuna umanitarja (Humanitarian Implementation Plans - HIPs), barra mill-fondi tal-
għajnuna għall-iżvilupp li, minflok, jidħlu f'loġika ta' LRRD (Kollegament tal-Għajnuna ta' 
Emerġenza, ir-Riabilitazzjoni u l-Iżvilup), iżda fid-dawl tan-natura transfruntiera tal-kriżijiet 
umanitarji, iċ-ċifri fornuti mid-DĠ ECHO ġeneralment jinkludu l-fondi ddestinati lis-Sudan u 
lis-Sudan t'Isfel (li jilħqu l-140 miljun fl-2011 u l-157 miljun fl-2012; għall-2012, 110 miljuni 
ġew allokati lis-Sudan t'Isfel biss).

Madankollu, l-impatt ta' dawn il-kunflitti armati fuq il-popolazzjonijiet ċivili, l-eżodi tal-
massa, il-persekuzzjonijiet ta' attivisti fil-qasam tad-drittijiet tal-bniedem u ġurnalisti, is-serq 
ta' bhejjem u ta' riżorsi naturali, eċċ., urew il-bżonn urġenti li s-Sudan t'Isfel jistabbilixxi 
kontroll u tqegħid f'sigurtà effettiva tal-fruntieri tiegħu. F'dan il-livell, minkejja l-awtoritajiet 
tas-Sudan t'Isfel diġà għamlu sforzi grazzi għall-assistenza esterna notevoli (twaqqfu, fost l-
oħrajn: servizz nazzjonali tal-pulizija tas-Sudan t'Isfel (SSNPS), kunsill ta' sigurtà nazzjonali 
u ta' diżarm (SCND) u kunsill ta' demobilizzazzjoni u ta' reintegrazzjoni (DDR), kampanji ta' 
diżarm, programm ta' tnaqqis tad-daqs tal-armata u r-riassenjazzjoni tal-membri tagħha lis-
servizzi tal-ħabs, servizz ta' protezzjoni tal-fawna u servizz tat-tifi tan-nar), għad hemm iżda 
ħafna sfidi x'jingħelbu, partikolarment it-tisħiħ tal-ġestjoni tal-fruntieri u tal-flussi migratorji, 
it-tnedija ta' kampanji ta' diżarm taċ-ċivili, miżuri ta' kontroll u ta' reġistrazzjoni tal-armi ħfief 
u ta' kalibru żgħir u t-tiħrix tal-leġiżlazzjoni f'dan is-sens, miżuri għall-ġlieda kontra l-
vjolenza domestika, eċċ.

L-iżvilupp tal-kapaċitajiet tas-Sudan t'Isfel fil-qasam tal-ġustizzja u stat tad-dritt huwa 
element fundamentali ieħor ta' stabilizzazzjoni u tisħiħ tal-Istat. Il-pajjiż qiegħed ibati minn 
nuqqas gravi ta' servizzi pubbliċi bażiċi, u l-fiduċja fil-konfront tas-sistema ġudizzjarja tas-
Sudan t'Isfel, mherrija mill-korruzzjoni, hija l-aktar baxxa. Jeħtieġ li jingħelbu sfidi 
importanti, bħall-portata tad-dritt konswetudinarju fis-sistema ġuridika, li fiha għad hemm 
bosta inugwaljanzi tal-fatt (speċjalment tal-ġeneru), l-aċċess limitat ħafna għall-ġustizzja 
għaċ-ċittadini, jew ukoll in-nuqqas ta' ċerti professjonijiet, partikolarment dik ta' mħallef jew 
ta' avukat. L-istess jgħodd ukoll għall-bżonn ta' professionalizzazzjoni u ta' taħriġ tal-persunal 
ġudizzjarju, l-uffiċjali statali u s-soċjetà ċivili Sudaniża għall-istrumenti ġuridiċi u għan-normi 
internazzjonali u tad-drittijiet tal-bniedem. L-objettiv tal-Unjoni Ewropea f'dawn l-ambiti 
huwa li s-Sudan t'Isfel isir "Stat sostenibbli bi żvilupp inklużiv" (Sustainable Inclusive 
Development State), li se jikkonċentra l-isforzi tiegħu fuq tliet prijoritajiet: - programm ta' 
bini tal-Istat (State Building), programm ta' bini tan-Nazzjon (National building agenda) u 
programm ta' integrazzjoni reġjonali.

4. Konklużjonijiet

Fid-dawl ta' din il-ħarsa ġenerali qasira tal-progress tas-Sudan t'Isfel u tal-isfidi li qegħdin 
jistennewh, huwa evidenti li l-Ewropa, mhux talli mhijiex se tabbanduna dan l-Istat żagħżugħ 

wara r-referendum tal-2011, talli impenjat ruħha bil-qawwa biex taħdem miegħu, bħall-
komunità internazzjonali kollha. Għadhom jippersistu iżda ċerti kwistjonijiet, li lilhom ir-
rapport għandu jipprova jagħti tweġiba:

- Dan l-impenn u l-istrateġija segwita, tant importanti għall-Qarn tal-Afrika, qajla ġew 
dibattuti fi ħdan il-Parlament Ewropew. Il-Parlament qatt ma ġie assoċjat ma' din l-
istrateġija u l-kriterji użati, bħall-prijoritajiet definiti, huma nieqsa mit-trasparenza. Il-
futur tas-Sudan t'Isfel għandu bżonn relazzjonijiet tajbin mat-Tramuntana: liema sforzi 
diplomatiċi għamlet l-Unjoni Ewropea? Għandna rappreżentant speċjali għall-Qarn tal-
Afrika iżda l-viżibilità medjatika tal-impenn tal-Unjoni Ewropea mhijiex fil-livell tas-
sostenn mogħti mill-UE. B'mod partikolari, in-negozjar politiku kollu bejn it-Tramuntana 
u n-Nofsinhar kien fdat lill-Grupp ta' Livell Għoli tal-Unjoni Afrikana, immexxi mill-
President Mbeki iżda  ffinanzjat parzjalment mill-Unjoni Ewropea. Kif nistgħu ma 
naqgħux f'neokolonjaliżmu mingħajr ma jintilef il-benefiċċju ta' operazzjoni politika 
ffinanzjata mill-Unjoni Ewropea? Barra minn hekk, ir-Rappreżentant Speċjali Rosalind 
Marsden ġiet mgħarrfa bl-iskadenza tal-mandat tagħha, fi tmiem Ottubru 2013, filwaqt li 
l-problemi tas-Sudan t'Isfel, li għad fadlilhom biex jiġu solvuti, qelbu għall-agħar. Hija 
għażla raġonevoli? Kif se jiġi valutat il-kontribut tal-Unjoni Ewropea?

- L-iffirmar tal-ftehimiet ta' Cotonou riveduti jista' jaġevola l-possibilità li tingħata 
għajnuna lis-Sudan t'Isfel iżda jikkomplika r-relazzjonijiet tiegħu mas-Sudan, minħabba 
l-mandat ta' arrest imdendel fuq il-President tas-Sudan Bashir. Kif nistgħu nsibu tarf din 
il-problema?


